
Шум-чон изолыкШум-чон изолык
"Поро пиалан улыт яндар шӱман-влак:

нуно Юмым ужыт" (Мф. 5:8).....

Йошкар-Оласе да Марий Элысе Высокопреосвященнейший митрополит Иоаннын благословитлымыже почешЙошкар-Оласе да Марий Элысе Высокопреосвященнейший митрополит Иоаннын благословитлымыже почеш

2013 ий март
годсек  лектеш.

МАРИЙ ПРАВОСЛАВНЫЙ ЖУРНАЛ 8-ше (148) №, 2025 ий августМАРИЙ ПРАВОСЛАВНЫЙ ЖУРНАЛ 8-ше (148) №, 2025 ий август

0+

ПОРО ПОЛЫШКАЛЫШЕ ЛИЯШ – 
КУГУ ПИАЛ!

Озаҥ олаште Юмын Аван иконыжым мумо 
кечым Православный Черке 21 июльышто 
кумдан пайремла. Ты ганат тушко Москон 

да уло Русьын Святейший Патриархше Кирилл 
толын да пайрем службым шкеак вӱден. 

Ты кугу событий годым Озаҥыш тӱрлӧ кундемла 
гыч ятыр тӱжем калык погына, шукыштын 
вучыдымо йодыш лектеш, полыш кӱлеш лиеш. 
Чыланыштлан жапыште полшен керташ манын, 
православный волонтер-шамычым ямдылат. 
Озаҥ оласе самырык тукымын ӱжмыж почеш 
Марий митрополийын активистше-влакат миеныт. 
Мемнан кундем гыч мийыше-влакым Йошкар-
Оласе епархийыште самырык-влак дене пашам 
ыштыше пӧлкан кугурак еҥже иерей Никита 
Иванов вуйлатен. 

Волонтер-влаклан тӱрлӧ сомылым шуктыман 
ыле. Ик тӱшкажым вигак Богородицкий 
монастырьыш колтеныт, вет Юмын литургий 
тушто эртышаш ыле. Весышт Озаҥ кремльысе 
Благовещенский собор гыч лекше крестный 
ходышто полышкаленыт. Юмын Аван иконыж 
дене Богородицкий монастырьыш толшо 
крестный ходыш вич тӱжем утла калык ушнен. 
Казанский собор чот кугу гынат, тынар калык 
тушко пурен кертын огыл, шукышт обительын 
кудывечыштыже кумал шогеныт. Волонтер-влак 
тыштат-туштат тыршеныт: порядкым кучаш, 
йодышлан вашешташ, кайышаш верыш корным 
ончыкташ кӱлын. 

Литургий деч вара Святейший Патриарх Кирилл 
ден службышто лийше архиерей-влак митрополит 

Феофанын (Ашурковын) шӱгарже деке миеныт 
да, «Курымашлык шарнымаш» молитвам мурен, 
кугун пагалымыштым пеҥгыдемденыт. Господь 
деке 2020 ий 20 ноябрьыште куснышо Владыкым 
храмын алтарьже деч тораште огыл тойымо.

Ты монастырьыште прихожан ден паломник-
влаклан кажне гана пайрем ӱстелым да 
чапле культур программым ямдылат. Марий 
митрополийын активистше-влак службо деч вара 
шкешт гаяк самырык-влак дене вашлияш манын, 
Озаҥ оласе преподобный Сергий Радонежский 
лӱмеш храмыш миеныт. Тушто эртыше «Азбука» 
модышышто икте-весыштым паша опытышт дене 
палдареныт, самырык-влакым ушышо ты мотор 
храм мучко экскурсий дене эртеныт. Ӧрдыж 
велыште эртыше тыгай кугу пайремыште уна веле 
огыл, а поро полышкалыше лиймышт самырык-
влаклан у кӱкшытыш нӧлталташ вийым пуа, ӱмыр 
мучкылан сай шарнымашым кода. 

Марий Элын митрополитше Иоанн 14 ию-
льышто Йошкар-Оласе Благовещенский 

кафедральный соборын ӱлыл пачашысе тынеш 
пуртымо храмжын приделжым святитлен.

Изи чатка ты приделым святой апостол Иаков 
– Господьын изаже да Иерусалим Черкым 30 ий 
вуйлатыше икымше епископ – лӱмеш святитлыме. 
Тудо святой праведный Иосиф Обручникын 
эргыже лийын да илышыжым изинекак Юмылан 
служитлаш пуэн: шуко кумалын, шагал кочкын, 
эре пӱтым кучен. Калыкыште эше тыгай 
преданий аралалт кодын: кунам Иосиф шке 
мландыжым эргыже-шамычлан пайлен, Иаковшо 
Эн яндар Ӱдыр Мария деч шочшо Господь Иисус 
Христосланат ужашым пуынеже улмаш, но моло 
шочшо-влак тореш лийыныт, но Иаков Тудым 
садак шке ужашышкыже пайлан пуртен. Ирод 
кугыжан изи йоча-влакым пуштедымыж деч 
шылын, Египетыш кайымышт годым Иосиф ден 
Юмын Аван пеленышт Иисус Христос Аза дене 
пырля Иаковымат налыныт, вет тудыжо тунам 
изишак веле кугурак лийын.

Приделым святитлаш владыкылан Йошкар-
Оласе епархиальный управленийын секретарьже 
иерей Димитрий Дьяков, Благовещенский 
кафедральный соборын ключарьже протоиерей 
Сергий Поглазов, ты соборын клирикше-влак 
иерей Евгений Самойлов, иерей Иоанн Милютин, 
иерей Александр Староверов да диакон 
Андрей Дружинин, тыгак протодиакон Михаил 
Козловский да «Чыла ойган-влакын Куанышт» 
храмын клирикше иерей Игорь Коваль полшеныт. 
Черке мурым Татьяна Чернован вуйлатыме 
архиерей хор мурен.

Храмым святитлыме деч вара митрополит 
Иоанн у престолеш Юмын литургийым служитлен. 
Службо пытымек, архипастырь шомакшым ойлен:

– Таче ме святой апостол Иаковын, Господьын 
изажын, лӱмеш приделым святитлышна. Чыла 
родо-тукымжо кокла гыч тудо Господь Иисусын 
тӱням Утарыше улмыжым эн ончыч умылен. 
Шкежат изинекак Юмын ойырен налме еҥже 

лийын, ушан серышлаштыже мыланна духовный 
туныктымашым коден, кап да чон дене черле 
улмо годым эн ончыч тӱҥ врачым – Утарыше 
Христосым – сӧрвалаш кӱштен.

Соборований таинствын чинжымат мыланна 
ты апостол возен коден, чот чаманыше Господь 
мемнам нигунамат Шке духовный полышыж 
деч посна ок кодо манын ӱшандарен. Но Господь 
мыланна тунам полша, кунам ме шкеже, сулыкна 
верч ӧкынен, Тудын деке уло кумылын савырнена. 
Юмо – тиде Йӧратымаш! Ме тидын нерген 
чӱчкыдын мондена. Юмын йӧратымашыже 
духовный куан годым веле огыл почылтеш. 
Господь мемнан духовный лушкыдылыкнам раш 
ужеш да, пеҥгыдемдаш манын, мемнан деке ойго 
да чер дене толеш. Псалмопевец Давид манмыла 
«Ойго ден чер ваштарешем тольыч, да Юмын 
лӱмжым мый ӱжым». Тыгай годым айдеме шке 
сулыкшо нерген шарналта, нуным ыштымыж 
верч ӧкынаш тӱҥалеш. Сандене мыланна чыла 
годымат Юмылан таум ыштыман, вет Тудо 
мемнам йӧрата да курымаш илышна лийже манын 
тырша.

Физический да духовный лушкыдылык 
годым тыгак апостол Иаковым сӧрвалаш кӱлеш. 
Мландымбалне илымыж годымат тудо чылаштлан 
полшаш, чыланыштым паремдаш тыршен, йодшо-
влакым кызытат полыш деч посна ок кодо.

ЮМЫЛАН  ТАУМ  ЫШТЫМАНЮМЫЛАН  ТАУМ  ЫШТЫМАН

Самырык тукымын тыгай лӱман фестива-
льже Килемар районысо Молевое ер 

воктене 14-19 июльышто колымшо гана эртен. 
Тенийысе темыже – «Кугу Сеҥымашлан – 80 ий».

Фестивальыш Марий Эл да пошкудо кундемла 
гыч ятыр православный еш чумырген. Нуным 
Йошкар-Олан да Марий Элын митрополитше 
Иоанн, Волжск да Шернурын епископшо Феофан, 
Марий Эл Кугыжаныш Погынын депутатше Эдуард 
Иманаев, Килемар район администрацийым 
вуйлатыше Татьяна Обухова саламленыт.

Митрополитын ойлымыж почеш, Кугу 
Отечественный сарым Юмо эн кугу тергымаш 
семын колтен. Тыге мыланна, Юмо деч кораҥше 
языкан-влаклан, святой Российын пӱрымашыже 
Юмын кидыште улмым раш ончыктен.

– Кугу Сеҥымашлан 80 ий темме идалы-
кыштат ме тунамсе духовный урокым монды-
шаш огынал. Но молан гын историйнам начар 
тунемына, молан гын адакат мланде пелен 
пижын шичмына дене языкнам ынена касаре, 
Господь деч угыч кораҥына? Ӱшанена, – умбакыже 
ойлен митрополит, – Господь кажнынан шӱмнам 
тӱкалтыже да мемнам ӱшан дене, икте-весе дене 
келшен, кугу йöратымаш дене илаш туныктыжо 
манын, Юмым Шочыктышо Эн яндар Ава Тудым 
сöрвала… Тек Господь мемнан да йочана-влакын 

шӱмым дьяволын осал кепшылже деч арала. Тек 
Юмын Аван молитваж дене мемнам ок кодо.

Муромысо Петр ден Феврониян пиалан 
христиан ешын примерже улмыштым епископ 
Феофан ушештарен.

– Кызытат, шӱдö дене ийла эртымеке, ме нунын 
йöратен моштымыштым, икте-весылан ӱшанле 
лиймыштым шарналтена да нуным еш илы-
шын кавасе аралтышыштлан шотлена. Элыш-
тына, ешыштына, шӱмыштына тыныс лийже 
манын, нуным сöрвалена. А шӱмыштö тыныс ту-
нам гына лийын кертеш, кунам ме Юмым жаплен 
илена да уло чонна дене сулыкнам касарена.

Фестивальыш толшо-влак арня жапыште 
туныктымо, духовный, патриотизм шӱлышан да 
спорт, тӱвыра дене кылдалтше мероприятийлаш-
те шинчымашыштым келгемденыт, мастарлы-
кыштым да вий-куатыштым тергеныт, ярмиҥгаш, 
мастар-классыш, тренингыш ушненыт.

Фестиваль Российысе «Регион – самырык-
влаклан» программе кышкарыште Марий 
Эл Республикысе самырык-влак политике 
комитет ден Килемар муниципальный округын 
полшымышт дене эртаралтын. Ямдылыме 
кугурак пашажлан Килемарысе Илия пророк 
лӱмеш черкын настоятельже протоиерей Андрей 
Романов вуйын шоген.

«ЕШ – ИЗИ ЧЕРКЕ»«ЕШ – ИЗИ ЧЕРКЕ»

ПАГАЛЕН ПАГАЛЕН ӰЖЫНАЖЫНА

Радонежын игуменже преподобный Серги-
йын жаплыме мощыжым мумо кечын, 18 

июльышто, Медведево район Пембе поселкышто 
преподобный Сергий лӱмеш чоҥалтше храмын 
престольный пайремже лийын.

Осыгечын кас кумалмашым Йошкар-Оласе 
мученице Татиана лӱмеш храмын клирикше 
иерей Андрей Иванов эртарен, вет Пембысе 
приходым тудак вуйлата.

Юмын литургийыш Пембе гыч веле огыл, 
воктенысе моло ял ден селала гыч еҥ-влак 
толыныт, тыгак Йошкар-Оласе мученице 
Татиана лӱмеш храмын прихожанже-влак да 
православный доброволец-шамыч паломник 
семын миеныт. Калык шукылан кӧра службым 
ончыкылык черкын негызешыже жаплан 
шогалтыме палаткан храмыште эртареныт.

Литургийым Медведево черке округын 
благочинныйже иерей Александр Козлов 
вуйлатен. Тудын дене пырля иерей Андрей 
Иванов ден диакон Никита Сурков служитленыт. 
Черке мурым мученице Татиана лӱмеш храмысе 
Мария Белянинан вуйлатыме хор мурен. Литургий 
деч вара преподобный Сергий Радонежскийлан 
молебеным служитленыт, чылашт ӱмбаке святой 
вӱдым шыжыктеныт. Благочинный Александр ача 
проповедьым ойлен:

– Кажне айдемын, тыгак приходын 
коллектившынат лишыл еҥ-влак деке 
йӧратымашыже шукемшаш. Юмын чапше лӱмеш 
пашам ыштен, чылан пеҥгыдемшаш улыт. 
Айдемын илышыже сылне да Юмылан йӧрышӧ 
лийшаш. Ача-ава шке шочшыжым изинекак 
Юмылан ӱшанаш туныкта, а йочашт нунын 
ойыштым колышт кушкыт. Самырык жапыште 
ӱдыр-рвезе-шамыч пашалан чулым лийыт, 
ешым чумырат, шочшым ончен куштат. Ийготым 
погымек, молитвам лудын, курымашлык илышыш 
куснымо нерген утларак шонат. Кажне айдемылан 
илыш корныштыжо куаным веле огыл, ойгымат 
чыташ логалеш, пиалан ешаралтмаш веле огыл, 
чот йӧсӧ йомдарымашат лиеш. Иктым палыман: 

чоным утарышаш верч чылажат Юмо деч пуалтеш.
Приходысо илышынат тӱҥалтышыже уло, 

айдеме семынак тудо кушкын толеш. Кызыт ме 
приходын шочмыжым ужына, чыланат йывыртен 
вучымаш дене темше улына. Теве сылне храм 
чоҥалтеш, вашке тудын куполжын волгалташ 
тӱҥалмыжым шке шинчана дене ужына манын 
ӱшанена. Те тушко тынеш пураш, венчаялташ 
куанен толаш тӱҥалыда. Южо лишыл еҥжым 
курымаш илышыш ужатен, тудым йӧратен шарнен, 
кумалаш толеш. Жап шумеке, меат Господь деке 
куснена. Ты храмым чоҥышо-влак нерген весе-
шамыч кумалаш тӱҥалыт. Шӱдӧ, кокшӱдӧ ий 
эртымекат тыгак лиеш! Ойлат, черке чоҥымо 
жап – пиалан тат, кунам ме шке надырнам, шӱм 
шокшынам да тыршымашнам пуэн кертына. 
Храмын кушмыжым, кавашке нӧлталтмыжым 
ужын, чонна йывырта. Тудым чоҥышо да окса 
дене полшышо-влак верч сӧрвалыме молитва 
Пылпомышко нӧлталтеш.

Таче ме Пылпомышто мемнан верч йодын 
шогышо преподобный Сергий Радонежский 
лӱмеш молебеным служитленна. Тудын кумалмыж 
дене Господь мемнамат благословитлыже, 
чоннам Юмын чапше лӱмеш кумылын тыршаш 
савырыже, чоннам, капнам эрыктыже да, 
курымашлык илышлан йӧрышым ыштен утарыже. 
Мыланнат кунар-гынат преподобный Сергий 
гай лияш тыршыман. Вет кӧм «преподобный» 
маныт? Уло шӱм дене Юмым йӧратен, Тудын 
гай лияш тыршыше-влакым. Сулыкым ыштыде 
илен моштыдымо еҥ гыч нуно сулыкым ыштен 
кертдыме айдемыш савырненыт.

У приходым чумырышо иерей Андрей Иванов 
пырля кумалме куанлан чылаштлан таум ыштен да 
эн чолга прихожан-влаклан тауштымо серышым 
кучыктен. Юмылан тау: у храмым нӧлтымашке 
ушнышо-влак ешаралт толыт.

А у храмым чоҥымашке ушнаш шонышо-
влак чыла уверым приходын ВКонтакте улшо 
страницыштыже ужын кертыт.

АЙДЕМЫН ИЛЫШЫЖЕ СЫЛНЕ ДААЙДЕМЫН ИЛЫШЫЖЕ СЫЛНЕ ДА
 ЮМЫЛАН ЙӦРЫШӦ ЛИЙШАШ ЮМЫЛАН ЙӦРЫШӦ ЛИЙШАШ

МӰНДЫР КОРНЫШ ЧОНЫМ ПОЙДАРАШМӰНДЫР КОРНЫШ ЧОНЫМ ПОЙДАРАШ
Кугунур (Великополье) селасе Юмын 

Кончымо лӱмеш черкыш коштшо-влаклан 
кугу пиал шыргыжалын: черкын настоятельже 
Олег ача ден матушка Татиана кумылан-
влакым кок автобус дене Серафимо-Дивеевский 
ӱдырамаш монастырьыш намиен коштыктеныт!

Батюшка да матушка дене пырля черке еш 
юмылтен, молитвам лудын. Чон моткоч йывыртен, 
вет ме Юмын Аван мландымбалысе нылымше 
верышкыже миенна! Корно тора ыле гынат, иктат 
нелылыкым шижын огыл: автобусышто чылан 
преподобный Серафим Саровскийын илыш 
корныжым, монастырь чоҥалтме историйым 
тӱткын колыштыныт.

Эрдене эр миен шуын, кажныже шке чон 
йодмашыж дене святой Серафимын ракыж деке 
вашкен, сортам чӱктен, Юмын Аван юмоҥаж 
ончылно полышым чон йӱлен йодын.

Монастырь кумдык шке моторлыкшо дене 
öрыктарен: тыште мландын кажне сантиметрже 
тӱзланен пеледын! Юмын Ава тӱзатымашке 
шке кидшым  пыштен: шудыжат, пеледышыжат, 
садержат – чылажат Юмым чапландарат!

Чон пырткен, канавке дене ошкылынна, Юмын 
Авам чапландарен муренна! Кажнын вуйышто шке 
шонымаш, а чонышто – шке йодмаш! Батюшка 
Серафим Юмын Аван корныжо ынже мондалт, 
чапландаралт толжо манын, монастырьысе 
илыше ӱдырамаш-влаклан канавкым ыштыктен.

Монастырьын Святой Троице соборыштыжо 
эртыше эр службо, Казанский соборыштыжо 
улшо Дивеевысе святой-влак Прасковьян, 
Александран, Марфан, Еленан ракышт ончылно 
вуйым савымаш, кумдыкым öрын-йöратен 
ончымаш чонеш эрелан кодыт.

А варажым мемнам целитель Пантелеимон да 
Юмын Аван Казанский юмоҥаже лӱмеш памаш-
влак ший яндар вӱдышт дене куандареныт. 
Вӱдым налын, шӱргым шӱалтен, шукынжо шкежат 
святой вӱд дене чывылалтыныт.

Умбакыже корно Арзамас олашке намиен! Тош-
то, но моткоч йытыра да святой верлан поян ола 
чонлан вигак келшен. Кажне толшо айдеме тудым 
йöратен шында да ӱмыржö мучко шарнен илаш 
тӱҥалеш. Вет Спасо-Преображенский пöрьеҥ да 

Свято-Николаевский ӱдырамаш монастырь-влак 
мондалтдыме улыт! Тушечын кайыме йöршеш 
огеш шу. Ӱдырамаш монастырьысе «Избавление 
от бед страждущих» ден «Достойно есть» 
(Рубленая) юмоҥа-влак – кажне чонын куанже. 
Толшо-влак, сукалтен шинчын, шинчавӱд йöре 
Юмын Авам сöрвалат, акафистым мурат. Святой 
куат тыште ойыртемалтын шижалтеш. А мемнан 
Олег ача ден матушка Татианан акафистым 
мурымым вуйлатымышт мыланна поснак куанле 
ыле!

А могай моторлык йырым-ваш озалана, моктен 
пытараш мутат огеш сите! Сылне деч сылне 
пеледыш, садлык фигур-влак – чылажат йомакысе 
моторлыкым да поянлыкым ушештарат!

Чон куанен, чон мурен, чон Юмым моктен! 
Тыгай кугу куан чоным авалтен, капым у шӱлыш 
темен! «Юмылан тау! Пӱрышылан тау!» – 
кажныже ойлен! Вет Тудо тыгай куаным, мондаш 
лийдыме кечым пöлеклен. А эше нимучашдыме 
тау Олег ача ден матушка Татианалан! Нуно 
мемнан шинчанам почыт, чоннам пойдарат, Юмо 
деке лишемдат! Тау! Тау! Тау!

Елена ПАВЛОВА,
Оршанке район, Кугунур

Юмын шомакым увертарыше 
вуйлатышыда-влакым шарныза, илышыштым 

илен шуктымыштым ончыза, нунын 
ӱшанымышт семынак ӱшаныза (Евр. 13:7)

2024 ий октябрь-ноябрьыште Йошкар-
Олаште эртыше Марий калыкын 

Погыныштыжо ыштыме доклад. 
Пагалыме ача, иза-шольо, ака-шӱжар-влак. 

Мемнан ик эн йӧратыме, кугу пагалымашым 
сулышо еҥ дене тендам палымым ыштем. 
Тиде – олыкмарий-влакын сотемдарышыже, 
Юмын иерейже Г.Я. Яковлев. Тудо Курыкмарий 
кундемыште ик кресаньык ешеш 180 ий ончыч 
шочын-кушкын. Шкеак лудаш, возаш тунемын 
да духовный содержаниян книга-влакым лудын. 
Черкыш кошташ тӱҥалмеке, пӱтым кучен, Юмын 
пайремлажым жаплен илаш тыршен, лишылже-
влакымат тиде корнышкак шупшын. Тидын гоч 
ончыкылык миссионер лийшашыже палдырнен.

Казанский духовный семинарийыште тунем-
мыж годым Юл кундемысе калыкын просвети-
тельже-влак Н.И. Ильминский да Н.И. Золотниц-
кий дене палыме лийын. Семинарийым пытары- 
де, шочмо кундемысе Пӧртнур селаште почылтшо
школышто пашам ышташ тӱҥалын. Святитель 
Гурий лӱмеш братство дене кылым кучымыжо, 
тыглай калыкым грамотлан туныкташ шоны-
мыжо тудым ойырен налме корныштыжо 
пеҥгыдемденыт, куатым пуэныт. Ӱмыржын 
кугурак ужашыжым умбал олыкмарий велне, тора 
Морко кундемыште, эртараш, туныктымо пашам 
виктарен шогаш тудлан пӱралтын. Н.И. Ильмин-
скийын темлымыж почеш миссионер школым 
Унчо пич ялыште почаш пунчалым лукмо улмаш. 
Вет тиде кундемыште шукынжо тошто марий 
верам кучен иленыт.

Тысе йоча-влакым туныкташ куштылго 
лийын огыл. Нуно рушла ик мутымат умылен 
огытыл. Звукоподражаний йӧн ден пыкше иктаж 
молитвам тунем сеҥеныт. Туныктымо пашам 
тӱҥалме годым южо чиновникше Яковлевын 
паша лектышыже дене келшен огыл. Штатный 
смотритель Егор Сильвестров тыге возен: «Не 
нашёл в Уньжинской школе никаких успехов. 
Учеников было только двенадцать черемисских 
мальчиков, ничего не говорящих по-русски и не 
умеющих читать слова даже на первой странице 
«Родного слова». Но тыге гынат чон йӱлен 
тыршыше, марий йочам туныкташак шонышо 
еҥым нимогай чарак лӱдыктен огыл. Пасу ден 
олыкым йӧратыше, чодыра коклаш илен кушшо 
йочам школ пырдыж коклаште кучен сеҥашат 
неле улмаш. Гавриил Яковлев тыге ойлен: «Кугече 
пайрем толын шумеке, школ капка гыч йоча-влак 
пурсала йоген лектыт. Тылеч вара нуным шыже 
марте поген от керт». Н.И. Ильминскийлан 
возымо серышыштыже тудо палемден: «Йоча деке 

лишкырак лияш да нуно мый декем тунемышт 
манын, тунемме деч ончычат, тунемме деч 
варат нуным черке молитва дене кумалаш ом 
ӧкымлӧ. Тӱрлӧ священный событийым каласкалем, 
шукырак колыштышт манын шонем. Христосын 
туныктымыжо почеш илышт, молитвам лудышт 
манам гын, тунемше-влак куржын, шылын пытат, 
школыш кошташ огыт тӱҥал».

Н.И. Ильминскийын методикыжым шымлен, 
тудо уло шӱмжӧ дене шижын: марий йочам 
шочмо йылме дене туныкташ кӱлеш. Тидлан 
кӧра Гавриил Яковлевич «Тошто Сугын» ден 
«У Сугынь» священный историй книга-влакым 
марлаш кусарен, «Букварьым» возен. Тыге 
буквам, слогым палаш, мут ден предложенийым 
лудаш туныктен. Кӱчык нравственный поучений-
влакым «Букварьыш» пуртен. Нунылан эҥертен, 
Юмын 10 кӱштымашыжым умылаш куштылгырак 
лийын. «Символ верым» лончылен налмеке, 
йоча-влак молитвам, богослужебный текстым 
умылен кертыныт. Тыге нуно шкежат эркын-
эркын черке службыш ушненыт, шагат-влак, кас, 
эр службышто лудаш, мураш полшеныт.

Епархий вуйлатышын благословитлымыже 
почеш школышто кугарнян да рушарнян эр, 
кас молитва-влакым марла лудаш тӱҥалыныт. 
Тушко молитвам колышташ тунемше-влакын 
ача-аваштат толеденыт. Гавриил Яковлевичым 
Шеҥше селасе Юмын Аван Казанский иконыжо 
лӱмеш храмыш священниклан шогалтымеке, Унчо 
школыштак Всенощный бденийым служитленыт.

Священникын ик эн тӱҥ просветительский 
пашаже – еҥ-влакым черке аланыш кондаш. Вет 
богослужений, черке таинстве-влак гоч айдеме 
Юмо дене кылым куча, шкенжым чынлык корнеш 
шуара. Сандене Гавриил ачан тӱҥал пуымыжо 
почеш тыште, тыглай огыл черкым – храм-
школым – почыт. Туныктымо пашам моштен 
виктарымылан кӧра йоча-влак куанен тунемыныт, 
да лектышыжат куандарен. Паша сай кайымылан 

ГАВРИИЛ ЯКОВЛЕВ –ГАВРИИЛ ЯКОВЛЕВ –
МАРИЙ КАЛЫКЫМ ВОЛГЫДО МАРИЙ КАЛЫКЫМ ВОЛГЫДО 

КОРНО ДЕНЕ НАҤГАЙЫШЕ АЧАКОРНО ДЕНЕ НАҤГАЙЫШЕ АЧА

ЯМЛЕ ЙОЧА ПАЙРЕМЯМЛЕ ЙОЧА ПАЙРЕМ

кӧра 15 ий гыч тыште, пич чодыра кокласе 
ялыште, Центральный черемисский учительский 
школым почыныт. Тиде школым тунем пытарыше-
влак кокла гыч марий калыкын лӱмлӧ еҥже-
влакат шагал огыл улыт. Черке воктене Юмын 
законеш шуаралтмышт нунылан нравственный 
яндарлыкым да пеҥгыдылыкым пуэн. Сандене 
нуно наукын, сымыктышын, культурын тӱрлӧ 
областьлаштыже кугу кӱкшытыш шуыныт. Ялысе 
туныктышын пашаже гоч Н.И. Ильминскийын 
методикыжын куатше раш почылтын. Шочмо 
йылме дене тунеммаш йоча-влаклан сай саскам 
конден.

Гавриил ачан поро кӱтӱчӧ улмыжо эше тышеч 
коеш. Тыршен тунемше йоча-влакым тудо 
умбакла тунемаш кумылаҥден шоген. Иктыштым 
Озаҥ олаш тунемаш колтен, весыштым монастырь 
пеленысе школлаш вераҥден. Тудын йочам 
йӧратымыже, нунын верч тургыжланымыже 
мемнам ӧрыктарат. Пычкемыште шинчыше-
влаклан палымашын волгыдыжым пуаш манын, 
тудо шкенжымат чаманен огыл. Ондакак пелаш 
деч посна кодын, вара кугырак да изирак 
эргыжат тиде илыш гыч каеныт, но туныктышо 
пашажым кудалтен огыл. Шке ӱдыржылан, 
Елизаветалан, тыге каласен: «Туныктышо лийнет 
гын, марлан ит лек, уке гын йӧратымашетым, уло 
моштымашетым тӱрыснек йоча-влаклан пуэн от 
керт». Ой колыштшо ӱдыр тыгак ыштен, ӱмыржӧ 
мучко школлаште тыршен. Калык тудым пагален.

Гавриил Яковлевич Юмын законжым 
Унчо, Шеҥше, Арын черке приход-влакын 
школлаштышт туныктен. Шуко жапшым 
кусарыме да книгам савыктыме пашалан пуэн. 
Тидын годымак сад-пакчам кучымо, мӱкшым 
ончымо пашамат уло кумылын шуктен. Черкылан 
тудын кыртмен служитлымыже, христианствын 
волгыдо идеалжым марий калыкыш шыҥдараш 
тыршымыже мыланна кугу пример улыт. Меат 
тудын семынак Юмым да лишылнам йӧратышаш 
улына, шке ӱшаннам аралышаш улына.

Еврей-влаклан колтымо серышыштыже 
апостол Павел тыге возен: «Юмын шомакым 
тыланда увертарыше вуйлатышыда-влакым 
шарныза, илышыштым илен шуктымыштым 

ончыза, нунын ӱшанымышт семынак ӱшаныза» 
(Евр. 13:7). Г. Яковлев – мыланна шукыжлан ача 
да наставник. Кугезе-влакнам тынеш пуртен, 
ылыж кынелше Христослан ӱшанаш туныктен. 
Ме да мемнан почеш кайыше самырык тукым 
шке наставникнам, вӱден наҥгайыше-влакнам 
шарнышаш улына. Нунын туныктымыштым 
пеҥгыдын кучышаш улына. Кызытсе куштылго 
огыл пагытыште утыр тӱткӧ лийман. Вет самырык, 
шуаралт шудымо чоныш йот культурым, шала 
койышым шыҥдараш тыршат. Тиде илышлан 
гына йӧрышӧ поянлыкым темдымын погаш 
таратат. Ме, туныктымо, йочам ончен куштымо 
пашаш ӱжмӧ-влак, шкежат тӱткӧ лийшаш улына. 
Шке ӱшаннам шергакан шер семын, шинчасорта 
семын аралышаш улына. Вет тудым Кугу князь 
Владимир, Озаҥ олан святительже Гурий, мемнан 
калыкын сотемдарышыже-влак конденыт.

Шке шарнымаштыже Гавриил Яковлевичын 
тунемшыже тыге возен коден: «Колымыж деч 
ончыч Гавриил ача тунемше-влакым поминаен 
пукшаш оксам коден да «Мыйым шарныме 
лӱмеш ӱстелым погымеке, нине йоча-влакым 
чаманыде сийлыза, мый нуным йӧратенам, 
илышемат нунын верч пуэнам» манын каласен». 
Тудын колымекыже, школышто кум кечылан 
занятийым чареныт, панихидым служитленыт 
да йоча-влакым туак пукшеныт. Тыге калык шке 
туныктышыжо, духовный ачаж дене чеверласен.

Просветительын тӱҥал кодымо пашаже ила да 
вияҥеш. Кызытсе жапыште Марий митрополи-
йыште Священный Возымашым марий йылмыш 
кусарыме да савыктыме паша икшырымын кая. 
Шагал огыл церковный книга-влак лектыныт. 
Нунын коклаште эн тӱҥжӧ – «У Сугынь» («Новый 
Завет»). Черкыште службо годым тиде книга 
гыч Евангелий ден Апостолым марла лудына. 
Шочмо йылме дене лудмо Юмын Шомакшым 
калык умылен, куанен колыштеш. Апостол Павел 
ойлымыла, Юмын Шомакше илыше да виян, 
тудо кок могыран кеч-могай керде дечат пӱсӧ. 
Шӱлыш ден чон, йыжыҥла ден вем шелалтмашке 
тудо керылт пура, шӱмын шонкалымыжым да 
кумылжым лончыла (Евр. 4:12). Шочмо йылме 
дене Юмын Шомакше радио да телеканаллаштат 
шокта, Пылпомыш чапым йӧратыше-влакым шке 
йырже пога.

Ме ӱшанена: Гавриил ача илыме годымат 
марий калык чыным кычалын, кызытат, тӱрлӧ 
алгаштарымашым сеҥен, утаралтмаш корно дене 
лӱдде кая. Просветительын лӱмжӧ, пашаже калык 
шӱмеш кодшо манын, Волжскын да Шернурын 
епископшо преосвященнейший владыка 
Феофанын благословитлымыже почеш тений 
Морко район кӱкшытыштӧ Гавриил Яковлевич 
Яковлев лӱмеш премийым ыштыме. Тудо марий 
йылмым да сылнымутым тунеммаште кӱкшӧ 
лектышым ончыктышо йоча-влаклан пуалтеш. 
Марий йылме ынже йом, мемнан калыкат, Юмын 
порылыкшым сулен, эшеат сайрак, порырак, 
яндаррак лийже манын, чыла тиде ышталтеш.

Протоиерей Николай ЧУЗАЕВ,
Марий митрополийысе кусарыше комиссийын 

председательже, Арын черкын настоятельже

Одессысе преподобный Кукшан илыме 
курымыштыжо эше кум лӱмжӧ лийын. 

Херсон уезд Арбузинке селаште 1875 ий 
12/25 январьыште шочшо эргыштым Кирилл ден 
Харитина Величко ача-аваже тынеш пуртеныт 
да Косьма манын лӱмденыт. Аваже самырыкше 
годым монахиня лияш шонен, но тудым марлан 
пуэныт. Косьма изинекак черке деке шӱман 
улмаш, кугурак лиймекше, осал шӱлыш кучыман 
тукым шольыжым старец деке наҥгаен. Тудыжо 
черле рвезым паремден, а Косьмалан ончык 
ужын каласен: «Тиде поро пашатлан ӱмырет 
мучко тушман ӱчым ышташ тӱҥалеш, тый эре 
поктылмо лият». Коло ияшыж годым Косьма 
паломник-шамыч дене пырля Иерусалимыш каен, 
Святой Мландыште пел ий илен, Палестинын 
чыла святой верлаштыже лийын. Мӧҥгеш 
пӧртылмыж годым Афон курыкым ончаш кӱзен, 
тунамак тушан кодмыжо шуын, но ача-аваж деч 
благословенийым налаш кӱлын. Аваже тидлан 
пеш йывыртен да эргыжым Юмын Аван Казанский 
иконыж дене суапландарен, а ачажым сӧрвалаш 
логалын. Афонышто тудо Святой Пантелеимон 
лӱмеш руш монастырьын послушникше лийын, 
просфор ямдылыме пашам шуктен. Харитина 
аваже 1897 ийыште Иерусалимыш Афон воктеч 
каен, монастырьын настоятельжылан серышым 
колтен, эргыжым пеленже колташ йодын, да 
тудын йодмыжым шуктеныт.

Иерусалимыште Косьма дене кок оҥай паша 
лийын. Силоамысе йӱштылмӧ вер лишне шогы-
мыж годым тудым чотырак тӱкеныт, вучыдымын 
вӱдыш вургеманак шуҥгалтын. «Ынде тыйын 
йочат шуко лиеш», – воштыл ойленыт южышт. 
Илен-толын тидыже чыныш лектын, вет тудын 
духовный шочшыжо ятыр лийын. Христосын 

Ылыж кынелме храм кӧргыштӧ эше Господьын 
Шӱгарже уло. Тушто эре йӱлышӧ иктаж лампадын 
ӱйжӧ дене шӱралтат манын, шукын вученыт, но 
шӱрышӧ еҥже лийын огыл. Тунам Господьын 
Суксыжо покшел лампадым тайныктарен да уло 
ӱйжым Косьма ӱмбаке велен, тудын ӱмбалне 
Юмын порылык шуко лийшашым палдарен. 
Чылан тудым авыреныт, вургем ӱмбачше ӱйым 
кидышт дене йыген налын, шке капышкышт 
шӱреныт.

Господьын Шӱгарыштыже полышкалаш тунам 
Афон гыч послушник-влакым черет дене колтат 
улмаш. Косьмам идалыкат пелылан колтеныт. 
Тушеч пӧртылмекше, паломник-шамычым 
вашлийме пашам 11 ий ыштен, кугу чытымашым 
поген. Тиде жапыште ӱп пӱчмӧ йӱлам рясофор 
чиныш Константин лӱм дене, а монах чиныш 
1904 ий 23 мартыште Ксенофонт лӱм дене эртен.

Афон гыч 1913 ийыште толмекыже, Киево-
Печерский Свято-Успенский Лаврын насельникше 
лийын. Икымше Тӱнямбал сар годым ятыр 
монах семынак милосердий иза лийын да 
нелын сусыргышо салтак-влакым Киев — Львов 
корно дене коштшо санитарный поездыште 
эмлаш полшен. Лаврыш пӧртылмекше, Торасе 
Пещерыште святой-влакын мощышт пелен 
тыршен: кӱлеш годым вургемыштым вашталтен 
чиктен, лампаде йӱлымым да яндарлыкым 
эскерен. 56 ияш улмыж годым чот черланен. 
Трук колен колта манын, 1931 ий 8 апрельыште 
тудлан схиме чиныш ӱп пӱчмӧ йӱлам шуктеныт да 
священномученик Кукшан лӱмжым пуэныт. Тылеч 
вара тудо паремын. Кум ий гыч иеродиакон саныш, 
эше ик тылзе гыч иеромонах саныш шогалтеныт.

Киево-Печерский Лаврым петырымек, 1938 
ий марте батюшка Киевыште Воскресенск сло-
бодкысо черкыште служитлен. А вара тудым вич 
ийлан Пермь кундемыш, тунам Молотов область 
Вильма оласе лагерьыш, чодыра руымо пашаш 
колтеныт. Киевыште илыше епископ Антоний 
икана тудлан сукара олмеш шӱдӧ ужаш коштымо 
Юмындарым колтен. Кукша ача петырымаште 
улшо священник ден монах-шамычлан тидын 
нерген увертарен. Пашаш кайымышт годым 
солык гыч ыштыме епитрахилян батюшка-шамыч 
сулыкым шолып касареныт, святыньым кушко 
шылтымым ойленыт. Тыге ик эрдене 100 еҥ шке 
кӧргышкыжӧ Пырчесым налын, шукыштлан тиде 
пытартыш куан лийын.

Кукша ачалан лагерьыште эше ик чудо лийын. 
Кугече кечын тудо, чот шужышо, шуркедылше 
проволкан савар воктене ошкылын. Савар вес 
велне, кугу кӱмыж дене когыльым нумалын, 
повар-шамыч оролмытым пукшен коштыныт. 
Нунын ӱмбалнышт олагорак тӱшка чоҥештылын. 
Чон йӧсын каласен: «Кайык-шамыч, те ир 
мландыште Илиа пророкым пукшен ашненда, 
тыгай кугу пайрем лӱмеш мыланемат когыльо 
катышым кондыза ыле!» Трук вуй ӱмбалныже 

МОНАХЫН ШОЧМО МОНАХЫН ШОЧМО 
ВЕРЖЕ — МОНАСТЫРЬ!ВЕРЖЕ — МОНАСТЫРЬ!

«Кар-р-р!» шоктен да йол воктекше шыл когыльо 
волен возын. Батюшка лум ӱмбач когыльым 
нӧлталын да Юмылан тауштен кочкын.

Святой Георгий Победоносецым пагален 
шарныме кечын, 1943 ий 6 майыште, Кукша 
ачам Соликамск кундем Кунгур ола воктенысе 
ялыш ссылкыш колтеныт. Тусо епископын 
суапландарымыж почеш пошкудо селасе 
черкыште чӱчкыдын служитлен. Ныл ий гыч 
Киево-Печерский Лаврыш пӧртылын да Лишыл 
Пещерыште сорта йӱлымым эскерыме да духовник 
сомылым шуктен. Сулык касарыме годым нигӧмат 
шылтален огыл. «Мый шкеат сулыкан улам, 
сулыкан-шамычымат пеш чаманем», – ойлен 
тудо. Еҥ-шамычын тудым кӱкшын аклымышт, 
чот пагалымышт власть кучышо-шамычым 
шыдештарен, сандене 1951 ийыште рӱдола 
деч торашкырак, Почаевысе Свято-Успенский 
Лаврыш колтеныт. Туштат тудын деке еҥ-
шамыч черетыште шӱдӧ дене шогеныт. Сулык 
касарыме годым эре кем дене шоген, шарлен 
пытыше вӱргорныжо икана пудештын, кем тич 
вӱр темын. Кельйышкыже наҥгаен пыштымек, 
игумен Иосиф (схимыште – Амфилохий) толын, 
йолжым ончалын, «Ачай, тыланет мӧҥгет (вес 
тӱняш) кайыме жап толын шуын» манын. Черле 
верч тӱжем дене духовный шочшыжо шортын 
кумалын, сандене Кукша ача ты ганат паремын.

Кок тылзе затворышто кучымек, 1957 ий апрель 
мучаште тудым Буковиныш, Крещатик селасе 
Свято-Иоанно-Богословский монастырьыш, 
кусареныт. Кукша ачан толмыжлан кӧра 
тышке шуко калык кошташ тӱҥалын, курыкысо 
йолгорнышто кок велке вӱдйогын семын 
«йоген». Обительын илышыже уэмын, у оралтым 
чоҥаш йӧн лийын. Тысе вершӧр батюшкалан 
келшен, вет тудо Афоным ушештарен! Духовный 
авторитетше эшеат чот кушмым ужын, 1960 
ийыште ты монастырьым петыреныт, старецым 
Одессыш, Свято-Успенский пӧръеҥ монастырьыш 
колтеныт. Пытартыш ныл ийже тушто эртен. 
Кукша ачам Москон да уло Русьын Святейший 
Патриархше Алексий I пеш йӧратен. Кажне 
кеҥежым толын, пырля чай йӱаш ӱжын, илышыж 
нерген каласкалаш йодын.

Преподобный Кукша 1964 11/24 декабрьыште 
колен. Эшеат илен кертеш улмаш, но келейникше 
тудым йӱштӧ шыже йӱдым тӱжваке поктен луктын. 
Кукша ача лакыш камвозын, йолжым туген, эр 
марте туштак чытен киен. Кылмен черланымек, 
паремын кертын огыл. Власть кучышо-влак тудын 
капшым шочмо верышкыже колтынешт улмаш, 
монастырьын наместникше пеҥгыдын каласен: 
«Монахын шочмо верже – монастырь!», сандене 
тышанак тоеныт.

Колымыжлан кодшо ий мучаште 60 ий эртен, 
а шочмыжлан шукерте огыл 150 ий темын. 1994 
ий 16/29 сентябрьыште Одессын да Измаилын 
митрополитше Агафангел тудын мощыжым 
кӱнчен лукташ кӱштен, 4 октябрьыште тунам 
Украинысе православный черкын святойжо 
семын канонизироватленыт гын, 2016 ий 3 
февральыште – чыла черкылаште пагален 
шарныме святой семын.

Южо еҥ языкым касарымашке тыгыде буква 
дене шке сулыкшым возыман вич тетрадь 

лаштыкым конда. Туддеч йодмо шуэш: «Тый 
150 тӱрлӧ сулыкым ыштымет нерген возенат, 
вара кудыж ваштареш кучедалаш тӱҥалат? 
Тыште мо гына уке, каласен шукташат неле: еҥ 
нерген осалым ойлымо, шуко кочмо да малыме, 
йогыланыме, шкем кугуэш ужмо да кугешныме, 
шӱлыкын авалтымыже… Сулыкым ыштымет верч 
ӧкынет да тидым почын ойлет гын, тылеч вара 
илышетым вашталташ кӱлеш. Калык манмыла, 
180 градуслан вес велыш савырныман, у илышым 
тӱҥалман. А тынар шуко сулык деч иканаште 
ойырлаш лиеш мо?» Кок мераҥым поктет гын, 
иктыжымат кучен от керт; кок пӱкеныш иканаште 
шинчат гын, коклашкышт волен возат.

Тугеже кӱлешан иктешлымашым ыштыман: 
кугу спискым возымаште пайдаже шагал! 
Очыч шкалан шке чын духовный диагнозым 
шындыман: «Илыш умылымашем да койыш-
шоктышем шотан мо? Мо мыйым эн чот шеҥгек 
шупшеш, могай кумылшупшмашем неле духов-
ный черыш савырнен?»

Айдемын эн кугу лушкыдылыкшым пален, 
ия-шамыч тудым тӱрлӧ семын пӱтыркалат. Тиде 
лушкыдылыкшо пушеҥгысе укш наре шӧрынан. 
Шкаланат тудым ужын моштыман. Вийым пуышо 
кугу осалжым сеҥет гын, молыштат вашке чакнат. 
Пушеҥгым тӱҥжӧ гычак руэн шуэт гын, укшыжо-
влак вашке кошкат.

Теве Мария Египетская ир мландыш каен 
да яжарланыме сулыкшо ваштареш 18 ий 
кучедалын. Шужымашым, йӱштӧ-шокшым 
шуко чытен, айдемымат ужын огыл, а сулыкшо 
садак ушыжым луген, капшым йӱлалтен. Тудын 
сыраш, кӧранаш але иктаж вес сулыкым ышташ 
йӧнжат лийын огыл. Юмын полшымо дене тынар 
ийыште ик тӱҥ сулыкшым сеҥен. Тидын деч 
вара лийыныт дыр моло изирак кучедалмашат. 
Пытартыш ийлаште кугешнымаш ваштареш 
чот кучедалашыже логалын, вет Юмо тудлан 
тунар шуко моштымашым пуэн. Мария Святой 
Шӱлыш дене темше лийын, нигунам лудын огыл 
гынат, Святой Возымашым пӱтынек пален; вӱд 
ӱмбач коштын кертын, молитвам лудмыж годым 
южышко нӧлталтын, еҥын илышыжым, мом 
шонымыжым да ончыкыжым мо лийшашым чыла 
пален. Тыгодым тудлан эше ӱҥышылыкшым 
арален кодаш кӱлын.

Духовный кучедалмашын тӱҥ негызшым эше  
ик гана ушештарен кодена: эн уда кумылшупш-
машет – тиде пушеҥгын рӱдыжӧ. Тудым руал 
ойырет – пушеҥгыже йӧрлеш, укшыжат кошка.

Протоиерей Андрей ОВЧИННИКОВ

ТӰҤ СУЛЫКЫМ ТӰҤ СУЛЫКЫМ 
ПАЛЕН МОШТЫМАНПАЛЕН МОШТЫМАН

Чечняште икымше сар каен шоген. Полевой 
госпитальысе операций ӱстембалне самы-

рык салтак киен. Вологда кундемыште шочын-
кушшо 19 ияш ты рвезе колаш шуын. Военный 
хирург Громов тудым нылымше шагат опериро-
ватлен. 

Осколко-влак салтакын мӱшкырыштыжö мо 
улмым пӱчкеден, вӱр дене варен пытареныт. 
Тудым утарен кодаш манын, Юрий Петрович 
шкежат автомат гай пашам ыштен: зажим, тампон, 
отсос, адак зажим. Тудо ик верым урген, тыгодым 
вес вер гыч вӱр йоген. Самырык медшӱжар Аня 
инструментым пуэден, шинчаштыже лӱдмаш, 
нойымаш палдырненыт.

– Давлений чот волен, – шып каласен тудо.
Громов тидым шкеат ужын, вет монитор 

шуэн гына йӱкым пуэн. Мо кертмыжым чыла 
ыштен гынат, тудо хирург веле, Юмо огыл. 
Вӱран перчаткыжым кудашын, Юрий Петрович 
ӱстел деч кораҥын, снаряд яшлык ӱмбак нелын 
волен шинчын. Уло капше чот нойымым шижын, 
шинчажым кумен. Ты жапыште операционный 
палаткыш ала-кöн пурымыжым колын, но адак 
вес сусыр салтакым конденыт манын шонен, 
шинчажым почде, медшӱжарлан каласен:

– Аня, изишак вучалташ кӱштӧ, мемнан тыште 
вучыдымо мучаш.

Но носилка йӱк шоктен огыл. Палаткыште 
ойыртемалтше тымык лийын. Громов шинчажым 
почын, ончылныжо кошар пондашан палыдыме 
шоҥго врачым ужын. Тудыжо крахмалитлыме 
кӱкшӧ шӱшан, моткоч ару ош халатым чиен, 
нугыдо шинчапун йымач шинчаже тӱткын ончен. 
Тудын деч хлорко огыл, а карболко пуш шарлен 
да ӱшаным шочыктен.

– Коллегем, тый молан яра шинчет? – лыжган 
йодын толшет.

«Кӧ тиде? Ала инспекций гыч генерал? 
Але ӧрдыж профессор, кудын толмыж нерген 
каласаш монденыт?» – ӧрын шонен Громов. Вара 
пелештен:

– Вӱр чот йога, а кушеч йога, паленат, чарен 
шогалтенат ом керт.

– Тый вес вере кычалат, – пеҥгыдын каласен 
шоҥго врач.

КУРЫМ-КУРЫМЕШ КУРЫМ-КУРЫМЕШ 
ПОСТЫШТЫЖО ШОГЫШО ПОСТЫШТЫЖО ШОГЫШО 

ВРАЧВРАЧ
Тудо, перчаткым да маскым чийыде, ӱстел 

деке лишемын. Сусыр рвезе велыш кумык лийын 
да книгам лудмо семын тудым шымлен:

– Те кугу сусырым ончеда, а тыште амалже 
изи сусырышто. Мокшын шола ужашыштыже 
кычалза. Зажим дене келгышкырак пурыза. Кугу 
вӱргорнышкыжо изи осколко пурен, но ок кой, 
шылын. Тыланда тиде верым писын ишыкташ 
кӱлеш.

Анатомий книгасе семын раш каласымым 
колын, Громов рошт кынел шогалын, вес 
зажимым налын, кӱштымӧ семын ыштен. Ончыч 
чогашыллан шотлымо верым темдалын. Да шинча 
ончылнак чудо лийын – вӱр йогымым чарнен!

– Юрий Петрович, давлений нӧлталалтеш! – 
йывыртен ойлен Аня.

Громов вашкыде ургаш пижын. Рвезе илаш 
тӱҥалеш!

Хирург ынде уло капыштыже нойымым огыл, 
а сеҥымаш куаным шижын. Тӱҥ пашажым 
пытарымек, полшаш толшо врачлан таум 
ышташ савырнен, кӧ улмыжым йодаш шонен. 
Палаткыште тудым ужын огылат, ӧрын йодын:

– Аня, а профессор кушто?
Ӱдыр тудын ӱмбак нимом умылыде ончен:
– Могай профессор, Юрий Петрович? Те тыште 

шкетын гына лийында, мый нигӧмат ужын омыл. 
Те пеш ноенда, сандене шке семында мутланеда 
манын шоненам.

Громов омса деке ошкылын, палаткым почын. 
Кавказысе пычкемыш шып йӱд, тораште гына 
лӱйылтмӧ йӱк шокта. Палатке йыр лумышто 
нимогай кыша ок кой, пуйто нигӧат лийын огыл.

Икмыняр ий эртымек, тыныс жапыште, 
Юрий Петрович Громов Санкт-Петербургысо 
ик кугу клиникыште отделенийым вуйлатен. 
Икана оперативный хирургий дене тошто 
атласым шымлен шинчышыжла ик страницыште 
портретым ужын, да тупрӱдыжö мучко ток кайыме 
гай чучын: вет тудын ӱмбак тунам Чечняште 
вучыдымын полшаш толшо шоҥго врач ончен! 
Тугаяк тӱткӧ да нелылыкым сеҥаш ӱжшӧ пеҥгыде 
ончалтыш! Портрет йымалне возымо: «Николай 
Иванович Пирогов. Основоположник военно-
полевой хирургии в России». 

Громов книгам петырен да кабинетыштыже 
ик жап шып шинчен. Тудо, кугу опытан хирург, 
але марте материалист да скептик лийын. Кызыт 
ынде раш умылен: тӱняште тугай служений уло, 
кудыжо мландымбалысе илыш пытыме дене огеш 
мучашлалт. Шке постыштышт курым-курымеш 
шогышо врач-влакат улыт! Колымышт деч 
вара шӱдӧ ий эртымекат нуно полшаш вашкат. 
Святой врач-влаклан госпиталь ден Пылпомыш 
Кугыжаныш коклаште нимогай чек уке. Мемнан 
каласкалыме тиде историй медпашаеҥ-влак 
коклаште ынде сайын палыме.

Сергий ВЕСТНИК

АВГУСТ. АВГУСТ. ЧЕРКЕ ПАЙРЕМ
6 – Орланыше благоверный 

князь-влак Борис ден Глебын 
кечышт.

8 – Марий кундемысе 
священномученик Сергий 
Стрельниковын кечыже. 

9 – Чот орланыше святой 
Пантелеимонын кечыже. 

10 – Юмын Аван Смоленский 
(«Одигитрия») иконыжын кечыже. 

13 – Петроградын митрополитше 
священномученик Вениаминын 
кечыже.

14 – Господьын Кугун пагалыме 
Ылыжтарыше Ыресше лӱмеш 
пайрем. 

14-27 – Успений пӱтӧ.
15 – Москосо блаженный 

Василийын кечыже.

19 – Господь Иисус Христосын 
Волгалт вашталтмыже. 

21 – Соловкисе преподобный-
влак Зосима, Савватий ден 
Германын кечышт.

22 – Апостол Матфийын кечыже. 
Соловкисе новомученик ден 
исповедник-влакын кечышт.

26 – Святитель Тихон 
Задонскийын кечыже. 

27 – Преподобный Феодосий 
Печерскийын кечыже.

28 – Юмын Аван мален колтымо 
гай колымыжо, Успений пайрем.

29 – Господь Иисус Христосын 
Нерукотворный образшын кечыже. 

31 – Орланыше Флор ден 
Лаврын кечышт. Юмын Аван 
«Всецарице» иконыжын кечыже. 

1 – Преподобный Серафим 
Саровскийын кечыже.

2 – Илия пророкын кечыже.
4 – Апостол-влак дене тӧр улшо 

Мария Магдалинан кечыже.
5 – Юмын Аван Почаевысе да 

«Чыла ойган-влакын Куанышт» 
иконыжо-влакын кечышт. 
Праведный воин Феодор Ушаковын 
кечыже.

Еш – тиде изи черке. Илышыште еш тӱҥ 
верым налын шога. Пытартыш жапыште 

калык шуко йодыш дене толеш. Ешыште иктыже 
пелашыжым шуэн кайынеже, весыже еш илыш 
шот укелан кöра ойырлынеже. А меже каласена: 
«Молан тыге ыштеда, вет йочада ойгыраш 
тӱҥалыт. Ешыште икте-весым проститлаш 
тунемаш, полшен шогаш, икте-весым чытен 
илен лекташ кӱлеш. Святой Петр ден Феврониям 
сöрвален, икте-весыда верч кумалза. Нуно шке 
святой илышышт дене мыланна пример шотеш 
улыт».

Кандашымше июльышто Святейший Патриарх 
Кириллын суапландарымыж почеш шуко черкы-
лаште святой Петр ден Феврониян кечыштлан 
пöлеклалтше крестный ход, молебен эртеныт. 
Мемнан денат, Юлсер кундем Сотнур черкыште, 
эртыше Юмын литургий деч вара Ырес дене 
коштмаш Куршамбал, Памашэҥер, Порашпиляк 
яллаште илыше калыкым чумырыш. Кугырак 

еҥ-влакын кумалмашышкышт йоча да самырык-
влакын ятырак ушнымышт, святой вӱд дене 
чывылтымаш, нунын шинчаштышт йывыртымаш 
кумылышт поснак ушеш кодеш. Тидыже Юмо 
деке лишемаш йöным ышта манын ӱшанымашым 
шочыкта.

Апостол Павел тыге туныктен ойла: «Икте-
весыдан нелылыкшым нумалза, тыге те 
Христосын законжым шуктеда» (Гал. 6:2). А 
ме шукыж годым тыгай сугынь почеш ынена 
иле. Шке кумылшупшмаш почеш ыштынена, 
Юмылан кумалаш, черкышке толаш öрканена… 
Тургыжландарыше йодышлан вашмутым вес вере 
кычалына, ӱшанна шагаллан кöра тӱрлö туткарыш 
логалына. Преподобный Авва Дорофейын 
шомакше почеш «…Юмо деке лишемына гын, 
лишыл еҥ-влак декат чакемына. Айдеме поро 
пашам шукырак ышта да еҥ-влакым йöрата гын, 
тудо Юмо деке лишемеш…».

Иерей Игорь САПАЕВ

ЕШЫМ АРАЛАШ КӰЛЕШЕШЫМ АРАЛАШ КӰЛЕШ

Шкем кучен моштымаш, шке деке 
тӱткылыкым пӱсемдымаш, шып лиймаш 

– тиде утаралтмашын тӱҥжӧ. Кӱлеш-оккӱллан 
тургыжланымаш, шоям колтылмаш, шала койыш 
порыш огыт шукто. Утаралташлан шанчыеҥ лийме 
оккӱл: паша але ушан улмет огыл, а ӱҥышылык 
да просталык утарат.

Святитель Игнатий (Брянчанинов)

«Таче языкым ыштем гынат, йӧра. Эрла тудым 
садак касарем» манын ит ойло. Таче языкнам 
касарена гын, сайрак, вет эрла мо лийшашым ме 
огына пале.

Преподобный Ефрем Сирин

Тыланет, Иисус,
Шонанпыл чӱкталтеш.
Тӱрлö тӱсшым ончет –
Пӱгырген, вӱдварала коеш.

Тыланет, Иисус,
Ӱжара пеш тораште модеш.
Эн чевер саска дечын
Чеверракын, сöралын коеш.

Тыланет, Иисус,
Ужарга олык сылнын,
Тӱрлö-тӱрлö пеледыш,
Куанен, Тыланет пеледеш.

Тыланет, Иисус,
Чыла кертше Иисус Христосна,
Тыланет, чылажат Тыланет,
Моктышашлык мемнан Юмына!

Арын приход,
«Пырче» рушарня школ

 КУАНЕН ЧИЯЛТЕНА КУАНЕН ЧИЯЛТЕНА

ТЫЛАНЕТ, ИИСУСТЫЛАНЕТ, ИИСУС


